
Bhagavatsamashraya

ಭಗವತ್ಸಮಾಶ್ರಯ

ಸರ್ವವೇದೈಕವೇದ್ಯಂ ಚ ಸರ್ವವೇದವಿದಂ ವಿಭುಂ .

ಭಗವಂತಂ ಶ್ರಯೇ ರಾಮಂ ಸರ್ವವೇದೈಕರಕ್ಷಕಂ .. 1..

ಚಿದಚಿದ್ದೇಹಿನಂ ನಿತ್ಯಂ ಚಿದಚಿತ್ತತ್ತ್ವಧಾರಕಂ .

ಭಗವಂತಂ ಶ್ರಯೇ ರಾಮಂ ಚಿದಚಿತ್ತತ್ತ್ವಶೇಷಿಣಂ .. 2..

ಸರ್ವಜ್ಞಂ ಸರ್ವಕರ್ತಾರಂ ಸರ್ವವೀಜಂ ತಥೈವ ಚ .

ಭಗವಂತಂ ಶ್ರಯೇ ರಾಮಂ ಪರಮಬ್ರಹ್ಮಸಂಜ್ಞಕಂ .. 3..

ಅದ್ವಿತೀಯಕೃತಿಂ ತದ್ವದದ್ವಿತೀಯಾಕೃತಿಂ ಪ್ರಭುಂ .

ಭಗವಂತಂ ಶ್ರಯೇ ರಾಮಮದ್ವಿತೀಯಂ ಪರೇಶ್ವರಂ .. 4..

ಸರ್ವದಾ ಸರ್ವಕಾರ್ಯೇಷು ಸರ್ವೇಷಾಂ ಚ ಸಹಾಯಕಂ .

ಭಗವಂತಂ ಶ್ರಯೇ ರಾಮಂ ಕಲ್ಯಾಣಗುಣಸಾಗರಂ .. 5..

ರಮಣೀಯಂ ಚ ಸರ್ವೇಭ್ಯಃ ಸರ್ವೇಭ್ಯೋ ಬಲಶಾಲಿನಂ .

ಭಗವಂತಂ ಶ್ರಯೇ ರಾಮಂ ಸರ್ವೇಷಾಂ ರಕ್ಷಕಂ ಪರಂ .. 6..

ಅಮೋಘಂ ಸ್ತವನಂಯಸ್ಯ ಯಸ್ಯಾಮೋಘಂ ಚ ದರ್ಶನಂ .

ಭಗವಂತಂ ಶ್ರಯೇ ರಾಮಂ ಸರ್ವೋಪಾಸ್ಯಂ ತಮಾರ್ತಿಹಂ .. 7..

ಪ್ರೇರಕಂ ಸರ್ವಭೂತಾನಾಂ ಸುಹೃದಂ ಮುಕ್ತಿದಂ ತಥಾ .

ಭಗವಂತಂ ಶ್ರಯೇ ರಾಮಂ ಭಕ್ತ್ಯಾ ಲಭ್ಯಂ ಪರಾತ್ಪರಂ .. 8..

ಶ್ರಿಯಾನಂದಾರ್ಯಶಿಷ್ಯ ಶ್ರೀಹರ್ಯಾನಂದಾರ್ಯನಿರ್ಮಿತಃ .
ಭೂಯಾತ್ ಸಮಾಶ್ರಯಶ್ಚೈಷ ಭವಪಾಥೋಧಿತಾರಕಃ .. 9..
ಇತಿ ಪ್ರತಿಪಕ್ಷಿಭಯಂಕರ ಜಗದ್ಗುರು ಶ್ರೀಹರ್ಯಾನಂದಾಚಾರ್ಯ
ಸಿದ್ಧಶಿರೋಮಣಿ ಕೃತೋ ಭಗವತ್ಸಮಾಶ್ರಯಃ ಸಂಪೂರ್ಣಃ .

